
sþ. 540. Nefndarálit [59. mál]
um till. til þál. um vegabætur á Vestfjörðum.

Frá minni hl. allsherjarnefndar.

Til allsherjarnefndar hefur verið vísað till. til þál. á þskj. 59 (59. mál, frá Sig-
urði Bjarnasyni o. Il.), um vegabætur á Vestfjörðum. Þegar till. var vísað til n.,
var einnig fram komin brtt. við hana á þskj. 100 (frá Sigurvin Einarssyni o. fL).
Það er efni aðaltillögunnar að skora á ríkisstjórnina að "fela vegamálastjóra að
láta gera áætlun um vegagerð á Vestfjörðum, er stefni að því takmarki, að lokið
verði á sem stytztum tíma öllum aðalvegum um þennan landshluta og tryggt ör-
uggt akvegasamband milli byggðarlaga hans meginhluta árs hvers". Efni brtt. er hins
vegar að skora á ríkisstjórnina að "láta Vestfirði og Austurland njóta jafnréttis
um lánsfé til vegagerðar við þann landshluta, þar sem að tilhlutan ríkisstjórnarinnar
er nú þegar unnið að vegagerð fyrir lánsfé". Er hér án efa átt við steinsteypuveginn
við sunnanverðan Faxaflóa, sem ríkisstjórnin hóf að byggja fyrir lánsfé án þess að
leita til þess heimildar Alþingis, en heimildina fékk hún raunar á þessu þingi, þegar
hennar var óskað, eftir að þingmenn hpfðu átalið þá aðferð, sem í öndverðu var
höfð í þessu máli. En jafnframt voru felldar í þinginu, með atbeina ríkisstjórnarinnar,
tillögur um lánsfé til vega annars staðar í landinu.

Báðar tillögurnar, sem lýst hefur verið hér að framan, aðaltillagan á þskj. 59 og
brtt. á þskj. 100, voru sendar vegamálastjóra til umsagnar. Er umsögn hans, dags.
28. febr. s.l., prentuð með nál. meiri hl. allshn. sem fylgiskjal. En vegamálastjóri
telur tillögur þessar "of takmarkaðar" og aðaltillöguna óþarfa, ef frumvarp stjórn-
skipaðrar nefndar til nýrra vegalaga verði að lögum, en tillögur þeirrar nefndar
segir hann hafa verið sendar ríkisstjórninni á s. I. hausti. Frumvarp þetta eða til-
lögur, sem í því kunna að felast, hefur enn ekki komið fram opinberlega frá ríkis-
stjórninni, og ekki hefur alþingismönnum verið kynnt efni þess. Eigi að síður hefur
það af hálfu stjórnarstuðningsmanna verið notað sem rökstuðningur fyrir frávísun
mála á þessu þingi.

Minni hlutinn telur, að gagn geti orðið að því, að fram komi hvatning frá Alþingi
um, að störf vegamálaskrifstofunnar að áætlanagerð verði við það miðuð, að þau
greiði fyrir því, að svo miklu leyti sem slíkt getur verið undir verkfræðilegri áætlun
komið, að gerð aðalvega og raunar allra vega verði lokið á sem stytztum tíma og m. a.
tryggt "öruggt akvegasamband milli byggðarlaga" "meginhluta árs hvers", eins
og komizt er að orði í till. á þskj. 59. Minni hl. telur einnig vel við eiga að nefna
Vestfirði og Austurland sem dæmi um þá landshluta, sem hafa ótryggar samgöngur
á landi, og á það raunar víða við, en lítur svo á, að allir landshlutar eða byggðarlög,
sem þannig er ásatt um, eigi að sitja við sama borð, að því er slíka áætlunargerð
varðar.

Að því er brtt. á þskj. 100 varðar, er minni hl. þeirrar skoðunar, að réttmætt sé
og fullt tilefni til, að það komi fram sem yfirlýstur þingvilji. að jafnrétti eigi að
ríkja milli landshluta, þegar lántökumöguleikar ríkissjóðs eru notaðir til að flýta
fyrir vegagerð í landinu.

Með skírskotun til þess, sem nú hefur verið sagt, leggur minni hl. allshn. til,
að tillagan á þskj. 59 verði samþykkt með svofelldum

BREYTINGUM:
1. Tillgr. orðist svo:

Alþingi ályktar að skora á ríkisstjórnina að fela vegamálastjóra að láta
hraða áætlunum um vegagerð á Vestfjörðum, Austurlandi og annars staðar,
þar sem henni er einkum ábótavant eða mest þörf, með það fyrir augum, að
lokið verði sem fyrst öllum aðalvegum í hverju byggðarlagi og tryggt sem ör-
uggast akvegasamband milli byggðarlaga, þar sem það verður að teljast nauð-
synlegt fyrir hlutaðeigandi byggðarlög.

Enn fremur skorar Alþingi á ríkisstjórnina að gæta þess, að landshlutar
njóti jafnréttis, þegar unnið er að vegagerð fyrir lánsfé að tilhlutan ríkis-
stj órnarinnar.

2. Fyrirsögn till. orðist svo:
Tillaga til þingsályktunar um áætlanir um vegagerð o. fl.

Alþingi, 5. apríl 1963.

